
ᓴᓐᓂᕈᑎᐅᑉ ᐃᒪᖓᓂ (ᐃᑭᖅᐸᓯᐅᔭᖅᒥ) ᓇᓄᐃᑦ ᒥᒃᓵᓄᑦ ᐅᖃᐅᓯᒃᓴᐃᑦ ᑐᓂᕐᕈᑕᐅᔪᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ
ᐃᓱᒫᓘᑕᐅᓂᖅ:
ᒐᕙᒪᒃᑯᑦ ᖃᔅᓰᓐᓇᕈᕆᐊᖅᑎᑦᑎᓇᓱᐊᕐᓂᖏᑦ ᓴᓐᓂᕈᑎᐅᑉ ᑕᕆᐅᖓᓂ ᑲᑎᓪᓗᒋᑦ ᐊᖑᓇᓱᒃᑕᐅᔪᓐᓇᖅᑐᑦ ᓇᓄᐃᑦ ᓄᓇᕗᒻᒥ, ᒪᓕᒃᑕᐅᓪᓗᑎᒃ ᓄᑖᑦ ᐊᖑᓇᓱᒃᑎᓂᒃ ᖃᐅᔨᒪᑎᑦᑎᔾᔪᑏᑦ ᐊᑯᑭᑦᑐᕐᒥᐅᓂᒃ.
ᖃᓄᖅ ᑕᒪᓐᓇ ᐱᒋᐊᖓᓚᐅᖅᓯᒪᖕᒪᖔᑦ (ᓴᕿᐸᓪᓕᐊᓯᒪᓚᐅᕐᒪᖔᑦ):
1. ᖃᖓᒃᑰᖓᓂᖓ:
· 1960-ᖏᓐᓂ ᓇᓄᐃᑦ ᐊᐅᓚᑕᐅᒋᐊᓚᐅᖅᓯᒪᓂᖏᑦ ᐊᒻᒪᓗ ᑰᑕᖃᖅᑎᑕᐅᓕᖅᓱᑎᒃ ᓇᓐᓄᒃᑕᐅᔪᓐᓇᖅᑐᑦ ᐊᒥᓲᓐᓂᖏᓐᓂᒃ ᐊᑐᓕᖅᑎᑦᑎᔭᕆᐅᖅᓱᑎᒃ ᓄᓇᓕᖕᓄᑦ ᓄᓇᑦᓯᐊᕐᒥ. 
· 1970-ᖏᓐᓂ ᑰᑕᐃᑦ ᓇᓐᓄᒃᑕᐅᔪᓐᓇᖅᑐᓂ ᓄᓇᓕᖕᓂᖓᖃᑦᑕᓚᐅᖅᑐᑦ, ᒪᓕᖏᖔᖅᓱᑎᒃ ᓇᓄᐃᑦ ᐊᒥᓲᓂᕋᖅᑕᐅᓯᒪᓂᖏᓐᓂ. 
· ᑲᖏᖅᑐᒑᐱᖕᒥ ᓇᓐᓂᐊᖅᑕᐅᔪᓐᓇᖅᑐᑦ ᐋᕿᒃᑕᐅᓚᐅᖅᑐᑦ 45-ᒧᑦ ᕿᑭᖅᑕᕐᔪᐊᒥ 30. 
· 1981-ᖏᓐᓂ ᓇᓄᐃᑦ ᖃᐅᔨᓴᖅᑕᐅᒪᐅᖅᑐᑦ ᓄᓇᑦᓯᐊᑉ ᒐᕙᒪᒃᑯᖏᓐᓄᑦ, ᕿᑭᖅᑖᓗᖕᒥ ᓴᓐᓂᕆᐅᑉ ᑕᕆᐅᖓᓂ (ᐃᑭᖅᐸᓯᐅᔭᐅᓂᕋᖅᑕᐅᖕᒥᔪᖅ) ᓇᓄᐃᑦ. 
· ᓯᕗᓪᓕᖅᐹᒥ ᐊᒥᓲᓂᖃᕐᓂᕋᖅᑕᐅᓚᐅᖅᑐᑦ ᓴᓐᓂᕈᑎᐅᑉ ᐃᒪᖓ ᓇᓄᐃᑦ 300-600.
· ᓄᓇᑦᓯᐊᑉ ᒐᕙᒪᒃᑯᖏᑦ ᐃᓱᒪᓘᑎᖃᓚᐅᖅᑐᑦ ᑰᑕᖏᑦ ᓇᓐᓄᒃᑕᐅᔪᓐᓇᖅᑐᓂ 75-ᖑᔪᑦ (45+30) ᑲᖏᖅᑐᒑᐱᖕᒧᑦ ᕿᑭᖅᑕᕐᔪᐊᕐᒧᓪᓗ ᐊᖏᓗᐊᓚᐅᖅᑐᖅ ᓈᓴᐅᑎᖓ. 
· 1986-ᒥ ᐊᖏᕈᑎᑖᓚᐅᖅᑐᑦ ᓄᓇᑦᓯᐊᑉ ᒐᕙᒪᒃᑯᖏᑦ ᐊᒻᒪᓗ ᐊᖑᓇᓱᒃᑏᑦ ᑲᑐᔾᔨᖃᑎᒌᖏᑦ, ᖃᔅᓰᓐᓇᕈᕆᐊᖅᑕᐅᓂᖏᓐᓄᑦ ᑰᑕᐃᑦ ᓇᓐᓄᒃᑕᐅᔪᓐᓇᖅᑐᓄᑦ ᐊᑭᓕᖅᑕᐅᓗᑎᒡᓗ ᓇᓪᓕᐅᒃᑯᒫᒃᓴᖏᓐᓂᒃ
· ᑲᖏᖅᑐᒑᐱᖕᒥ ᖃᔅᓰᓐᓇᕈᕆᐊᖅᑕᐅᓚᐅᖅᑐᑦ 45-ᓂᒃ 15-ᓄᑦ
· ᕿᑭᖅᑕᕐᔪᐊᕐᒥ ᖃᔅᓰᓐᓇᕈᕆᐊᖅᑕᐅᓚᐅᖅᑐᑦ 30-ᓂᒃ 10-ᓄᑦ (ᖁᓕᓄᑦ).
· 1993-ᒥ, ᐊᐅᓚᑦᑎᖃᑦᑕᕐᓂᖅ ᓇᓄᕐᓂᒃ ᐊᑐᖅᑕᐅᕙᒃᑐᑦ ᐊᓯᔾᔨᖅᑕᐅᓕᓚᐅᖅᑐᑦ “ᓄᓇᖕᓕ ᑰᑕᖃᖅᑎᑕᐅᓂᕐᒥᒃ ᓇᓐᓄᒃᑕᐅᔪᓐᓇᖅᑐᓂᒃ” ᒪᑯᓄᖓᖔᖅ “ᓇᓄᐃᑦ ᐊᒥᓲᓂᖏᓐᓂᒃ ᑰᑕᖃᖅᑎᑕᐅᓂᕐᒧᑦ” ᐊᑐᖅᑕᐅᓪᓗᑎᒃ ᑕᒪᐃᓐᓄᑦ ᓄᓇᓕᖕᓄᑦ. 
· ᓇᓄᓕᕆᓂᕐᒧᑦ ᐊᖏᕈᑏᑦ ᐊᑎᓕᐅᖅᑕᐅᓚᐅᖅᑐᑦ 13-ᓄᑦ ᓇᓄᖃᕐᕕᐅᔪᓄᑦ ᓄᓇᑦᓯᐊᕐᒥ. 
· ᓄᓇᑦᓯᐊᑉ ᒐᕙᒪᒃᑯᖏᑦ ᐃᓱᒪᖃᓚᐅᖅᑐᑦ ᓴᓐᓂᕆᐅᑉ ᐃᒪᖓᓃᑦᑐᑦ ᐊᑐᖅᑕᐅᓂᐊᕐᓂᖏᓐᓂ ᒥᑦᑎᒪᑕᓕᖕᒥ, ᕿᑭᖅᑕᕐᔪᐊᕐᓂ ᐊᒻᒪᓗ ᑲᖏᖅᑐᒑᐱᖕᒥ. 
· ᓇᓪᓕᐅᒃᑯᒫᒃᓴᖃᖅᑎᑦᑎᓂᕐᒧᑦ ᐊᑭᓕᐅᑏᑦ ᑕᐃᔭᐅᖃᑦᑕᓕᓚᐅᖅᑐᑦ “ᓄᓇᓕᖕᓄᑦ ᐃᑲᔫᑎᓄᑦ ᐊᑭᓕᐅᑎᓂᒃ” ᐃᓚᒋᔭᐅᖏᖢᑎᒃ ᓇᓄᐃᑦ ᐊᐅᓚᑕᐅᓂᖏᓐᓄᑦ ᐊᖏᕈᑎᓄᑦ, ᓴᓐᓂᕈᑎᐅᑉ ᐃᒪᖓᓃᑦᑐᓄᑦ. 
· ᐊᖑᓇᓱᒃᑏᑦ ᐃᓱᒪᖃᓚᐅᖅᑐᑦ ᐊᑦᑎᓗᐊᕐᓂᖏᓐᓂ (ᖃᔅᓰᓐᓇᐅᓗᐊᕐᓂᖏᓐᓂ) ᐱᔾᔪᑕᐅᓪᓗᑎᒃ ᐊᒥᓲᓂᖅᓴᓂᒃ ᑕᑯᖃᑦᑕᓕᓚᐅᕐᒪᑕ ᓇᓄᕐᓂ ᐃᒪᕐᒥ ᐊᐅᔭᐅᓂᖓᓂ ᐊᒻᒪᓗ ᖃᐅᔨᓴᖅᑕᐅᓯᒪᔪᑦ ᖃᐅᔨᓴᐃᓚᐅᖏᓐᓂᖏᓐᓂᒃ ᐃᒪᕐᓂ, ᐅᖓᑖᓂ ᓯᑰᑉ ᓯᓈᖓᑕ . 
· ᑰᑕᐃᑦ ᓇᓐᓄᒍᓐᓇᐅᑏᑦ ᐊᒥᓱᕈᕆᐊᖅᑕᐅᓚᐅᖅᑐᑦ ᑲᖏᖅᑐᒑᐱᖕᒥ ᐊᒻᒪᓗ 21-ᖑᑎᖅᑕᐅᓪᓗᑎᒃ ᕿᑭᖅᑕᕐᔪᐊᕐᒥ. 
· 1996-ᒥ ᑐᑭᓯᓂᐊᕐᕕᐅᓯᒪᓪᓗᑎᒃ ᓄᑖᕈᕆᐊᖅᑎᑕᐅᓚᐅᖅᑐᑦ ᓇᓄᕐᓂᒃ ᐊᐅᓚᑦᑎᓂᕐᒧᑦ ᐊᖏᕈᑏᑦ, ᐊᒻᒪᓗ ᑕᐃᔭᐅᖃᑦᑕᓕᖅᓱᑎᒃ ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᕈᑎᓂᒃ, ᑕᐃᒪᐃᖁᔨᓕᖅᑎᓪᓗᒋᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᐅᖃᐅᔾᔨᒋᐊᖅᑎᖏᓐᓄᑦ ᑲᑎᒪᔩᑦ. 
· 1997-ᒥ, ᓄᓇᑦᓯᐊᑉ ᒐᕙᒪᒃᑯᖏᑦ ᓄᖅᑲᖅᑎᑦᑎᓚᐅᖅᑐᑦ “ᓄᓇᓕᖕᓄᑦ ᐃᑲᔫᓯᐊᒃᓴᓄᒃ ᐊᑭᓕᑎᒃᓴᓂᒃ”
· ᓄᑖᓂᒃ ᓇᓄᐃᑦ ᐊᒥᓲᓂᖏᓐᓂᒃ ᖃᐅᔨᓴᖅᑕᐅᔪᑦ ᓇᓗᓇᐃᖅᑕᐅᓚᐅᖅᑐᑦ ᐃᓄᐃᑦ ᐅᖃᖃᑦᑕᖅᓯᒪᔭᖏᓐᓂᒃ ᓇᓄᐃᑦ ᐊᒥᓲᓂᖏᑦ ᐊᒥᓲᓂᖅᓴᐅᓂᖏᓐᓂᒃ 300-600-ᓂᒃ. ᓄᑖᑦ ᓈᓴᖅᑕᐅᓯᒪᔪᓂᒃ ᓇᓚᐅᑦᑖᖅᑕᐅᓚᐅᖅᑐᑦ 2074, ᑭᓯᐊᓂ ᒐᕙᒪᒃᑯᑦ ᐃᓱᒪᖃᓚᐅᕐᒥᔪᑦ ᓇᓄᐃᑦ ᓇᓐᓂᐊᖅᑕᐅᓯᒪᖃᑦᑕᕐᓂᖏᓐᓂᒃᑕᐅᖅ ᐊᑯᑭᑦᑐᕐᒥᐅᓂ, ᐊᒻᒪᓗ ᐅᑎᖅᑎᑦᑎᔪᒪᔪᓐᓃᓚᐅᖅᑐᑦ ᑕᐃᔅᓱᒪᓂᑕᐅᓂᖅᓴᓂᒃ ᓇᓐᓂᐊᖅᑕᐅᔪᓐᓇᖃᑦᑕᓚᐅᖅᑐᓂᒃ 45-ᓂᒃ ᑲᖏᖅᑐᒑᐱᖕᒥ ᐊᒻᒪᓗ 30-ᓂᒃ ᕿᑭᖅᑕᕐᔪᐊᕐᒥ. 
· 2002-ᒥ ᐱᖓᔪᒋᔭᐅᓕᖅᑐᓂᒃ ᓄᓇᕗᓕᒫᒥ ᑐᑭᓯᓂᐊᕐᕕᐅᓚᐅᖅᑐᑦ ᓄᑖᕈᕆᐊᖅᑕᐅᖁᓪᓗᒋᑦ ᓇᓄᐃᑦ  ᒥᒃᓵᓄᑦ ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᕈᑏᑦ. 
· .ᓄᓇᓖᑦ ᕿᑭᖅᑕᕐᔪᐊᕐᒥ ᑲᖏᖅᑐᒑᐲᖕᒥᓗ ᓈᒻᒪᒃᓴᓐᖏᑦᑐᒻᒪᕆᐅᓚᐅᖅᑐᑦ ᓇᓪᓕᐅᒃᑯᒫᒃᓴᓄᑦ ᐊᑭᓕᐅᑏᑦ ᓄᖃᖅᑎᑕᐅᓚᐅᕐᓂᖏᓐᓂᒃ ᑐᑭᓯᓂᐊᕐᕕᐅᓯᒪᓇᑎᒃ ᐊᒻᒪᓗ ᑰᑕᐃᑦ ᓇᓐᓂᐊᖅᑕᐅᔪᓐᓇᖅᑐᓄᑦ ᐅᑎᖅᑎᑕᐅᓚᐅᖏᓐᓂᖏᓐᓄᑦ 45-ᓄᑦ ᐊᒻᒪᓗ 30-ᓄᑦ ᐊᑐᓂ. 
· ᓴᓐᓂᕈᑎᐅᑉ ᑕᕆᐅᖓᓄᑦ ᖃᓂᑦᑐᐃᑦ ᓄᓇᓖᑦ ᑭᖑᓪᓕᐅᓚᐅᖅᑐᑦ ᐊᑎᓕᐅᕐᓂᕐᒧᑦ ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᕈᑎᓂᒃ, ᐊᑎᓕᐅᓚᐅᖅᓱᑎᒡᓗ ᑭᓯᐊᓂ ᑰᑕᖏᑦ ᓇᓐᓂᐊᖅᑕᐅᓯᒪᔪᓐᓇᖅᑐᓂ ᐅᑎᖅᑎᑕᐅᒐᒥᒃ ᑕᐃᔅᓱᒪᓂᓴᖅᓄᑦ ᐊᑐᖅᑕᐅᓚᐅᖅᑐᓄᑦ 45-ᓄᑦ ᐊᒻᒪᓗ 30-ᓄᑦ ᐊᑐᓂ. 
2. ᒫᓐᓇᓵᖅ ᑎᑎᖃᐃᑦ ᑲᑎᒪᓃᓪᓗ
ᐄᐳ 2007

ᓄᓇᕗᑦ ᒐᕙᒪᒃᑯᖏᑦ ᑐᓂᓯᓚᐅᖅᑐᑦ ᑐᒃᓯᕋᐅᑎᓂᒃ ᐄᐳ 30, 2007-ᖑᑎᓪᓗᒍ, ᐃᓱᒪᓕᐅᖁᔨᓪᓗᑎᒃ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓂᒃ, ᐊᑐᖁᔨᓂᕐᒥᓂᒃ ᐱᔭᐅᓗᐊᖅᑕᐃᓕᒪᑎᑦᑎᔪᒪᓂᕐᒥᒃ ᐃᓱᒪᓘᑎᒋᔭᖏᓐᓂᕐ ᓇᓄᖃᕐᕕᖕᓂ ᓴᓐᓂᕈᑎᐅᑉ ᐃᒪᖓᓂ. 
ᑎᑎᖃᐃᑦ ᐅᖃᐅᓯᖃᖅᑐᑦ ᑕᐃᔅᓱᒪᓂᐅᓂᕋᖅᑕᐅᔪᓂᒃ ᓇᓐᓄᒃᑕᐅᔪᓐᓇᖃᑦᑕᓚᐅᖅᑐᓂᒃ 64-ᓂᒃ (ᐃᓚᒋᓪᓗᑎᒃ ᒥᑦᑎᒪᑕᓕᖕᒥᐅᑦ) ᐊᒻᒪᓗ ᓄᓇᓕᖕᓄᑦ ᑕᐃᔅᓱᒪᓂᑕᐅᓂᕋᖅᑕᐅᓯᒪᔪᓂᒃ ᐊᑐᖏᔅᓱᑎᒃ 45-ᓂᒃ ᑲᖏᖅᑐᒑᐱᖕᒥ ᐊᒻᒪᓗ 30-ᓂᒃ ᕿᑭᖅᑕᕐᔪᐊᕐᒥ. 
ᓇᓄᐃᑦ ᐊᒥᓲᓂᖏᑦ ᓇᓚᐅᑦᑖᖅᑕᐅᓯᒪᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐅᖃᖅᓯᒪᔪᑦ ᓇᓄᐃᑦ ᖃᔅᓰᓐᓇᕈᕆᐊᖅᓯᒪᓂᖏᓂᒃ 2100-ᓂᒃ 1997-ᒥ 1500-ᓄᑦ ᐅᓪᓗᒥᒧᑦ. ᑕᒪᓐᓇ ᑕᐃᒪᐃᓐᓂᕋᖅᑕᐅᔪᖅ ᑕᒪᐃᓐᓂᒃ ᐱᔾᔪᑎᖃᖅᓱᑎᒃ ᓇᓐᓄᐊᖅᑕᐅᓗᐊᖃᑦᑕᖅᓯᒪᓂᖏᓐᓂᒃ ᓇᓄᐃᑦ ᓴᓐᓂᕈᑎᐅᑉ ᐃᒪᖓᓃᑦᑐᑦ, ᑕᒪᐃᓐᓄᑦ ᑲᓇᑕᒥᐅᓄᑦ ᐊᑯᑭᑦᑐᕐᒥᐅᓄᓪᓗ ᐊᖑᓇᓱᒃᑎᓄᑦ. 
ᑐᒡᓕᖅᐹᕐᒥ ᑭᖑᓪᓕᐅᔪᒥ ᑎᑎᖃᐃᑦ ᐊᕕᒃᑐᖅᓯᒪᓂᖏᓐᓂ ᑎᑎᕋᖅᑕᖏᓐᓂ, ᒥᓂᔅᑕ ᐅᖃᖅᑐᖅ ᐃᒫᒃ, ᐊᑯᑭᑦᑐᕐᒥᐅᑦ ᐊᑐᓕᖅᑎᑦᑎᓯᒪᓕᕐᓂᕋᖅᑕᖏᑦ ᖃᔅᓰᓐᓇᕈᕆᐊᖅᑕᐅᓯᒪᓕᖅᑐᓂᒃ ᓇᓐᓂᐊᖅᑕᐅᖃᑦᑕᕐᓂᐊᖅᑐᓂᒃ. ᐊᑯᑭᑦᑐᕐᒥᐅᑦ ᒐᕙᒪᖏᑦ ᐊᑐᓕᖅᑎᑦᑎᓯᒪᔪᑦ ᑰᑕᓂᒃ ᓇᓐᓂᐊᖅᑕᐅᔪᓐᓇᕐᓂᖏᓐᓂᒃ ᑭᓯᐊᓂ ᓱᓕ ᒪᓕᒋᐊᖅᑲᖅᐳᑦ ᓴᕿᑎᑦᑎᓗᑎᒡᓗᓐᓃᑦ ᐊᑐᖅᑕᐅᒃᑲᐃᓂᕐᒥᓂᒃ ᑕᐃᒃᑯᓂᖓ ᒪᓕᒐᕆᓂᕋᖅᑕᒥᓂᒃ. ᖃᐅᔨᒪᔭᐅᔭᕆᐊᖃᕐᒥᔪᖅ “ᐱᓂᐊᕐᓂᕐᒥ” ᐅᓂᒃᑳᓕᐊᖏᓐᓂ ᐊᑯᑭᑦᑐᕐᒥᐅᓂ, ᐃᓱᒪᖅᓲᑎᒋᔭᖓ ᑕᒪᓐᓇ ᐊᑐᕐᓂᐊᕐᓂᖅ. ᓴᕿᑕᐅᓯᒪᔪᑦ ᒫᓐᓇᐅᔪᖅ ᓱᓕᓂᖏᑦ ᖃᐅᔨᒋᐊᖅᑕᐅᓕᖅᑐᑦ ᐱᔾᔪᑕᐅᓪᓗᑎᒃ ᓇᓗᓇᕐᓂᖏᑦ ᐅᖃᐅᓯᐅᖃᑦᑕᕐᒪᖔᑕ ᐅᕙᓗᓐᓃᑦ ᐅᖃᐅᓯᐅᖏᓗᐊᖃᑦᑕᕐᓂᖏᑦ. 
ᓄᑖᑦ ᓈᓴᖅᑕᐅᓯᒪᔪᑦ ᓈᓴᓂᐅᓚᐅᖅᑐᑦ ᐆᒃᑐᕋᐅᑎᓂᒃ ᐊᑐᕐᓂᕐᒥᒃ, ᒪᓕᖏᖔᖅᓱᑎᒃ ᒫᓐᓇᓵᖅ ᖃᐅᔨᔭᐅᖃᑦᑕᖅᓯᒪᔪᓂᒃ ᖃᐅᔨᓴᖅᑕᐅᓯᒪᔪᓂᒃ ᐅᕙᓗᓐᓃᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. ᑭᖑᓪᓕᖅᐹᕐᒥ ᓈᓴᖅᑕᐅᓚᐅᖅᑐᑦ 1994-ᒥ ᐊᒻᒪᓗ 1997-ᒥ. ᓇᓚᐅᑦᑖᖅᑕᐅᓚᐅᖅᓯᒪᔪᑦ ᐊᒥᓲᓂᖏᑦ 1997-ᒥ 2100-ᖑᓂᕋᖅᑕᐅᓚᐅᖅᑐᑦ. 
ᐋᒐᓯ 2007

ᓄᓇᕗᑦ ᒐᕙᒪᒃᑯᖏᑦ, ᓄᓇᕗᑦ ᑐᓐᖓᕕᒃᑯᑦ ᑎᒥᖁᑎᖓ, ᐊᒻᒪᓗ ᐊᕙᑎᓕᕆᔩᑦ ᑲᓇᑕᒥ ᑲᑎᒪᓚᐅᖅᑐᑦ ᐋᒐᓯ 2007-ᒥ, ᑲᖏᖅᖠᓂᕐᒥ, ᐅᖃᐅᓯᐅᓂᖏᓐᓄᑦ ᓇᓄᐃᑦ ᐊᐅᓚᑕᐅᓂᖏᑦ. ᑲᑎᒪᓂᖏᓐᓂ ᐊᐅᓚᑦᑎᔨᐅᖃᑕᐅᓂᕐᒧᑦ ᐃᓚᒋᔭᖏᑦ, ᓄᓇᕗᑦ ᒐᕙᒪᒃᑯᑦ ᐊᒻᒪᓗ ᐊᕙᑎᓕᕆᔨᕐᔪᐊᒃᑯᑦ ᐱᓂᐊᕐᓂᖅᑖᓚᐅᖅᑐᑦ ᐅᖃᖃᑎᖃᖃᑦᑕᕐᓂᐊᕐᓂᕐᒥᒃ ᐊᑯᑭᑦᑐᕐᒥᐅᑦ ᒐᕙᒪᖏᓐᓂᒃ, ᑕᒪᓐᓇ ᐃᓱᒪᒋᔭᐅᔪᖅ ᐱᔾᔪᑕᐅᓪᓗᓂ. 
ᐅᓪᓗᒥᒧᑦ ᑎᑭᓪᓗᒍ, ᓱᓕ ᑲᑎᒪᓚᐅᖅᓯᒪᖏᓛᒃ ᑲᓇᑕᒥᐅᑦ, ᐊᑯᑭᑦᑐᕐᒥᐅᓪᓗ. 
3. ᓴᓐᓂᕈᑎᐅᑉ ᐃᒪᖓᓂ ᓇᓄᐃᑦ ᐊᐅᓚᑕᐅᓂᖏᓐᓄᑦ ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᕈᑏᑦ
ᐃᓗᓕᖏᑦ ᑎᑎᖃᐃᑦ 5.5.1
(a) ᑐᑭᓕᐅᕈᑏᑦ ᐊᑐᖅᑕᐅᕙᖕᓂᐊᖅᑐᑦ ᑕᒪᐃᓐᓂᒃ ᐆᒪᔪᐃᑦ ᐊᖑᓇᓱᒃᑕᐅᔪᓐᓇᕐᓂᖏᓐᓄᑦ
ᓯᕗᓪᓕᖅᐹᓂ 7-ᓂ ᐊᕐᕋᒍᓂ, ᑕᒻᒪᖅᓯᒪᖏᑦᑐᓂᒃ ᓈᓴᖅᑕᐅᑦᑎᐊᖄᓚᐅᕐᓗᑎᒃ ᐆᒪᔪᐃᑦ, ᑲᑎᓪᓗᒋᑦ ᐆᒪᔪᖅᑕᐅᔪᓐᓇᕐᓂᐊᖅᑐᑦ ᐋᕿᒃᑕᐅᖃᑦᑕᕐᓂᐊᖅᐳᑦ ᒪᓕᒡᓗᑎᒃ “ᐊᒥᐊᒃᑯᖃᐃᓐᓇᕐᓂᐊᖅᑐᓂᒃ ᐋᖀᓗᑎᒃ”. 
ᓯᕗᓪᓕᖅᐹᓂ 7-ᓂ ᐊᕐᕋᒍᓂ, ᐅᕙᓗᓐᓃᑦ ᑭᓯᐊᓂ ᓄᑖᓂ ᓈᓴᐃᓯᒪᔪᖃᖅᓕᖅᐸᑦ, ᑲᑎᓪᓗᒋᑦ ᐊᖑᓇᓱᒃᑕᐅᔪᓐᓇᖅᑐᑦ” ᐋᕿᒃᑕᐅᓯᒪᖃᑦᑕᕐᓂᐊᖅᑐᑦ “ᒪᓕᒡᓗᒋᑦ ᓇᓗᓇᐃᖅᑕᐅᓯᒪᔪᓂᒃ ᐋᕿᒃᓯᓯᒪᓂᖅ”. 
ᐱᑕᖃᖏᑦᑕᕌᖓᑦ ᓱᓕᔪᓂᒃ ᐊᒥᓲᓂᖏᓐᓂᒃ ᐆᒪᔪᐃᑦ ᖃᐅᔨᒪᔾᔪᑎᒃᓴᓂᒃ, ᑲᑎᓪᓗᒋᑦ ᐆᒪᔪᖅᑕᐅᔪᓐᓇᖅᑐᑦ ᐋᖀᒃᑕᐅᓯᒪᕙᖕᓂᐊᖅᑐᑦ ᐊᑐᖅᑕᐅᓗᑎᒃ “ᒪᓕᒡᓗᒋᑦ ᓇᓗᓇᐃᖅᑕᐅᓯᒪᔪᓂᒃ ᐋᕿᒃᓯᓯᒪᓂᖅ”. 
ᑕᒪᓐᓇ ᑕᐃᔭᐅᓂᖅ “ᒪᓕᒡᓗᒋᑦ ᓇᓗᓇᐃᖅᑕᐅᓯᒪᔪᑦ ᐋᕿᒃᓯᒪᓂᖏᑦ” ᑐᑭᓕᐅᖅᑕᐅᓯᒪᔪᖅ ᐱᔾᔪᑎᖃᖅᑐᓂᒃ ᓴᓐᓂᕈᑎᐅᑉ ᐃᒪᖓᓂᒃ ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᕈᑎᓂ 1.5-ᒥ ᐃᒪᐃᓪᓕᖓᓪᓗᑎᒃ:
 “ᒪᓕᒡᓗᒋᑦ ᓇᓗᓇᐃᒃᑯᑕᖅᑎᒍᑦ ᐋᖀᓂᖅ ᑐᑭᖃᖅᑐᖅ ᐊᒥᓲᓂᖏᓐᓂᒃ ᓇᓄᐃᑦ ᐱᔭᐅᔪᓐᓇᖅᑐᑦ ᐃᓄᖕᓄᑦ ᖃᔅᓰᓐᓇᕈᕆᐊᕈᑕᐅᓂᐊᖏᑎᓪᓗᒍ ᓇᓄᐃᑦ ᐊᑖᓄᑦ ᑐᕌᒑᔪᕆᔭᐅᓯᒪᔪᓄᑦ ᓈᓴᐅᑎᒧᑦ. “ᒪᓕᒡᓗᒋᑦ ᓇᓗᓇᐃᒃᑯᑕᖅᑎᒍᑦ ᐋᕿᒃᓯᒪᓂᖏᑦ” ᒪᓕᒃᐳᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᖃᐅᔨᒪᓂᖏᓐᓂᒃ ᖃᓄᐃᖃᑦᑕᕐᓂᖏᓐᓂᒃ ᓇᓄᐃᑦ ᐊᒻᒪᓗ ᐊᒥᓱᕈᕆᐊᕋᔪᖕᓂᖏᓐᓂᒃ ᐅᕙᓗᓐᓃᑦ ᖃᔅᓰᓐᓇᕈᕆᐊᕋᔪᖕᓂᖏᓐᓂᒃ ᐱᖁᓯᑐᖃᕐᒥᓂᒃ ᐊᑐᕐᓂᕐᒧᑦ. ᑕᒪᓐᓇ “ᒪᓕᒡᓗᒋᑦ ᓇᓗᓇᐃᒃᑯᑕᖅᑎᒍᑦ ᐋᕿᒃᓯᒪᓂᖏᑦ” ᒪᓕᒋᐊᖃᖅᐳᖅ ᐊᔾᔨᓴᐃᓐᓇᖏᓐᓂᒃ ᐅᒃᐱᕆᔭᐅᔪᓂᒃ ᐊᒥᐊᑯᖃᐃᓐᓇᖃᑦᑕᕆᐊᖃᕐᓂᕐᒥᒃ ᐆᒪᔪᒃ ᐱᐅᖅᓱᐊᑉᕐᓗᑎᒃ, ᑕᐃᒫᒃ ᓇᓗᓇᐃᖅᑕᐅᓯᒪᓪᓗᑎᒃ ᓄᓇᕗᒻᒥ ᓄᓇᑖᕈᑎᓂ ᐊᖏᕈᑎᓂ. 
ᓄᓇᕗᑦ ᒐᕙᒪᒃᑯᖏᑦ, ᐊᖑᓇᓱᒃᑎᑯᑦ ᑲᑐᔾᔨᖃᑎᒋᖏᑦ ᐊᒻᒪᓗ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐊᑐᖃᑦᑕᖅᓯᒪᔪᑦ “ᒪᓕᒡᓗᒋᑦ ᓇᓗᓇᐃᒃᑯᑕᖅᑎᒍᑦ ᐋᕿᒃᓯᒪᓂᖏᑦ” ᐋᕿᓂᖏᓐᓄᑦ ᑲᑎᓪᓗᒋᑦ ᐆᒪᔪᖅᑕᐅᓂᐊᖅᑐᓂᒃ ᕿᑭᖅᑖᓗᖕᒥ ᓴᓐᓂᕈᑎᐅᑉ ᐃᒪᖓᓂ ᑕᐃᒪᖓᑦ 2005-ᒥᓂᒃ. 
4. ᐊᑯᑭᑦᑐᕐᒥᐅᓂ ᓇᓐᓄᒃᑕᐅᕙᒃᑐᑦ
ᐊᑯᑭᑦᑐᕐᒥᐅᑦ ᐅᓂᒃᑳᓕᐊᖏᑦ ᑕᐃᔭᐅᔪᑦ “ᓇᓐᓄᒃᑕᐅᓯᒪᔪᑦ ᐊᑯᑭᑦᑐᕐᒥᐅᑦ ᐅᓂᒃᑳᓕᐊᖏᑦ ᑕᐃᔭᐅᔪᑦ “ᓇᓐᓄᒃᑕᐅᓯᒪᔪᑦ ᐊᑯᑭᑐᕐᒥ 1193-ᒥᒃ (2004-ᒧᑦ)” ᑲᓇᑕᒥᐅᓂ ᓇᓄᓕᕆᔩᑦ ᑲᑎᒪᔨᕋᓛᖏᓐᓄᑦ ᐃᐊᑦᒪᓐᑕᓐᒥ, ᕕᕗᐊᕆ 2005-ᖑᑎᓪᓗᒍ, ᐅᓂᒃᑲᖅᑕᖏᓐᓂ E.W. Born - ᐳᐊᓐ, ᐃᓚᖃᓚᐅᖅᑐᑦ ᑕᑯᔭᒃᓴᓂᒃ ᓇᓄᐃᑦ ᐱᔭᐅᖃᑦᑕᕐᓂᖏᓐᓂ ᐊᑯᑭᑦᑐᕐᒥᐅᓂ 1993-ᒥᒃ 2004-ᒧᑦ ᑎᑭᑦᑐᓂᒃ. ᑕᑯᑎᑦᑎᔾᔪᑎᓂ ᐊᑖᓂ, ᐆᒃᑑᑎᑐᐃᓐᓇᐅᕗᑦ ᐊᑯᑭᑦᑐᕐᒥᐅᓂ ᓄᓇᓕᖕᓂ ᐅᐱᕐᖏᕕᖕᒥ, ᓇᓐᓂᐊᖃᑦᑕᖅᑐᓂ ᓴᓐᓂᕈᑎᐅᑉ ᐃᒪᖓᓂᒃ. 
ᐅᐱᕐᖏᕕᖕᒥ ᓇᓐᓄᒃᑕᐅᓯᒪᔪᑦ
	ᐊᕐᕋᒍᒥ
	ᓇᓐᓄᒃᑕᐅᓯᒪᔪᑦ
	
	ᐊᕐᕋᒍᒥ
	ᓇᓐᓄᒃᑕᐅᓯᒪᔪᑦ

	1993
	43
	
	2001
	64

	1994
	25
	
	2002
	72

	1995
	27
	
	2003
	135

	1996
	40
	
	2004
	79

	1997
	38
	
	
	

	1998
	48
	
	
	

	1999
	49
	
	
	

	2000
	40
	
	
	

	
	
	
	
	

	ᓇᓐᓄᒃᑕᐅᓯᒪᒐᔪᖏᓂᖏᑦ
	38
	
	ᓇᓐᓄᒃᑕᐅᓯᒪᒐᔪᖏᓂᖏᑦ
	88


5. ᐃᓄᐃᑦ ᖃᐅᔨᒪᔭᑐᖃᖏᑦ
ᑕᐃᒪᓕ ᕼᐊᑦᓴᓐ ᐲᒥ (ᑕᓯᐅᔭᕐᔪᐊᕐᒥ) ᓇᓄᐃᑦ ᒥᒃᓵᓄᑦ ᐃᓄᓕᒫᓄᑦ ᑲᑎᒻᒪᐅᑕᐅᒐᒥᒃ ᐊᕐᕕᐊᓂ, ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᐃᓱᒪᓕᐅᓚᐅᖅᑐᑦ ᖃᔅᓰᓐᓇᕈᕆᐊᖅᑕᐅᓪᓗᑎᒃ ᑲᑎᓪᓗᒋᑦ ᓇᓐᓄᒃᑕᐅᔪᓐᓇᖅᑐᑦ 56-ᓂᒃ 8-ᓄᑦ 2008/09-ᒧᑦ. ᐃᓱᒪᖃᓚᐅᖅᑐᑦ ᐃᓄᐃᑦ ᑕᐃᑲᓂ ᐃᒫᒃ ᐃᓄᐃᑦ ᖃᐅᔨᒪᔭᑐᖃᖏᑦ ᐅᖃᐅᓯᐅᒐᓗᐊᕐᒪᑕ ᐃᓄᓕᒫᑦ ᑲᑎᒪᓂᖏᓐᓂ ᐃᒃᐱᒋᔭᐅᖃᑦᑕᓚᐅᖏᑦᑐᑦ ᐅᕙᓗᓐᓃᑦ ᐱᒻᒪᕆᐅᖏᓐᓂᖅᓴᐅᑎᑕᐅᖃᑦᑕᖅᓯᒪᓂᖏᓐᓂᒃ ᓴᓂᐊᓂ ᖃᓗᓈᑦ ᖃᐅᔨᓴᕐᓂᖏᓐᓂᒃ, ᐃᓱᒪᓕᐅᕆᐊᓕᕌᖓᑕ. 
ᑐᓐᖓᕕᒃᑯᑦ ᐃᓱᒪᓘᑎᖃᖅᐳᑦ ᓇᓗᒧᒋᔭᐅᔪᒥᒃ ᐃᒃᐱᒋᔭᐅᑦᑎᐊᖃᑦᑕᓐᖏᓐᓂᖏᓐᓂᒃ ᐃᓄᐃᑦ ᖃᐅᔨᒪᔭᑐᖃᖏᑦ, ᕼᐊᑦᓴᓐ ᐲᑉ ᐱᖓᖕᓇᖓᓂ ᓇᓄᐃᑦ ᑲᑎᒪᐅᑕᐅᓂᖏᓐᓂ ᐃᓄᓕᒫᓂ, ᒪᓕᒃᑕᐅᖏᓐᓇᑐᐃᓐᓇᕐᓂᐊᖅᑐᔮᕐᓂᖏᑦ ᑲᑎᒪᔩᑦ ᐃᓱᒪᒃᓴᖅᓯᐅᕈᑎᖃᖅᐸᓪᓕᐊᓂᖏᓐᓂ ᐊᑐᓕᖁᔭᐅᔪᓂᒃ ᐊᒻᒪᓗ ᐊᓯᖔᖏᓐᓂᒃ ᐊᔾᔨᒌᖏᑦᑑᑎᓂᒃ ᐊᑐᕈᓐᓇᖅᑕᖏᓐᓂᒃ ᐃᓱᒪᒃᓴᖅᓯᐅᕈᑎᖃᕐᓂᖏᓐᓂ ᑕᓪᓗᕈᑎᐅᑉ ᐃᒪᖓᓃᑦᑐᓐᓂᑦᑕᐅᖅ (ᖃᓗᓈᑎᑐᑦ ᓇᐃᓇᖅᓱᒋᑦ BB-ᒥ) ᓇᓄᐃᑦ ᐊᒥᓲᓂᖏᓐᓂᒃ. 
ᐃᓄᐃᑦ ᖃᐅᔨᒪᔭᑐᖃᖏᑦ ᑎᑎᖃᖅᓯᒪᒃᑲᓗᐊᖅᑎᓪᓗᒋᑦ, ᖃᐅᔨᒪᓂᒻᒪᕆᐅᖕᒪ ᑕᐃᒫᒃᓴᐃᓐᓇᖅ ᐱᒻᒪᕆᐅᓪᓗᑎᒃ ᖃᓗᓈᓂ ᖃᐅᔨᓴᕐᓂᐅᕙᒃᑐᓂᒃ ᖃᐅᔨᒪᔭᐅᔪᓂᒃ. ᑕᐅᑐᒃᑕᐅᔭᕆᐊᖃᖅᐳᖅ ᑕᐃᒫᑎᒋ ᓇᓗᒧᒋᔭᐅᔪᑎᑐᑦ.  ᖃᓗᓈᑦ ᖃᐅᔨᓴᕐᓂᖏᑦ ᐊᑐᕈᔭᖏᑦᑑᒐᓗᐊᑦ ᐃᓄᐃᑦ ᖃᐅᔨᒪᔭᑐᖏᓐᓂᒃ ᓈᓴᐃᓂᕐᒧᑦ ᓇᓚᐅᑖᕐᓂᕐᒧᓪᓗᓐᓃᑦ ᐊᒥᓲᓂᖏᓐᓂᒃ, ᑭᓯᐊᓂ ᐃᓄᐃᑦ ᖃᐅᔨᒪᔭᑐᖃᖏᑦ ᓱᓕ ᐊᑐᖅᑕᐅᔪᓐᓇᑦᑎᐊᖅᑐᑦ ᓇᓚᐅᑦᑖᕐᓂᕐᒧᑦ ᓇᓄᐃᑦ ᖃᓄᐃᓕᕙᓪᓕᐊᓂᖏᓐᓂᒃ ᐊᒻᒪᓗ ᖃᓄᐃᑦᑑᓂᖏᓐᓂᒃ ᓇᓄᐃᑦ. 
ᓄᓇᕗᒻᒥ ᐆᒫᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐊᐅᓚᑦᑎᔨᐅᖃᑕᐅᓪᓗᑎᒃ ᑎᒥᐅᒐᒥᒃ, ᓂᕆᐅᒃᐳᒍᑦ ᑲᑎᒪᔩᑦ ᑕᐃᒫᔅᓴᐃᓐᓇᖅ ᐅᖁᒪᐃᓐᓂᖃᖅᑎᑦᑎᓂᐊᖅᐳᑦ ᓴᖏᓂᖏᓐᓂᒃ ᖃᓗᓈᑦ ᖃᐅᔨᓴᕈᑎᖏᓐᓂᒃ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᐃᓱᒪᓕᐅᕐᓂᐊᕐᓂᖏᓐᓂ ᐊᔪᓕᖅᑎᑦᑎᒋᐊᒃᑲᓐᓂᕐᓂᐊᕐᒪᖔᑕ ᐃᓄᐃᑦ ᐊᖑᓇᓱᒍᓐᓇᕐᓂᖏᓐᓂᒃ. 
6. ᓄᓇᓕᖕᒥᐅᑦ ᐊᒃᑐᖅᑕᐅᓯᒪᓂᖏᑦ
1986-ᒥ ᐊᖏᕈᑏᑦ ᓯᕗᓪᓕᐅᓪᓗᑎᒃ ᐊᑐᖅᑕᐅᒋᐊᓕᓚᐅᖅᑐᑦ ᐊᑐᖅᑕᐅᖏᓐᓇᓕᖅᓱᑎᒡᓗ ᑭᖑᓂᐊᒍᑦ ᒐᕙᒪᒃᑯᓐᓄᑦ ᐊᒻᒪᓗ ᐊᖑᓇᓱᒃᑏᑦ ᑲᑐᔾᔨᖃᑎᒋᖏᓐᓄᑦ, ᓇᓪᓕᐅᒃᑯᒫᒃᓴᖃᖅᑎᑦᑎᓪᓗᑎᒃ ᖃᔅᓰᓐᓇᕈᕆᐊᖅᑕᐅᓂᖏᓐᓄᑦ ᑰᑕᐃᑦ ᓇᓐᓄᒍᓐᓇᕐᓂᕐᒧᑦ ᐊᒻᒪᓗ ᐊᒃᑐᖅᑕᐅᓯᒪᓂᖏᓐᓄᑦ ᑕᐃᒪᓕᖓᓂᖏᑦ ᓄᓇᓕᖕᓄᑦ. 
ᐱᒋᐊᖅᑎᑕᐅᓇᓱᐊᖅᑐᑦ ᖃᔅᓰᓐᓇᕈᕆᐊᖅᑕᐅᓂᖏᑦ 41 ᓇᓄᐃᑦ ᐅᖓᑖᓂᓗᓐᓂᑦ ᓴᓂᕈᑎᐅᑉ ᐃᒪᖓᓂ ᐊᖏᔪᒻᓚᕆᐅᓗᖕᒥᒃ ᐃᒃᐱᒋᔭᐅᓂᐊᖅᑐᖅ ᐊᒃᑐᖅᑕᐅᓂᖏᓐᓄᑦ ᓄᓇᓖᑦ ᒥᑦᑎᒪᑕᓕᖕᒥ, ᑲᖏᖅᑐᒑᐱᖕᒥ ᐊᒻᒪᓗ ᕿᑭᖅᑕᕐᔪᐊᕐᒥ. ᓄᓇᕗᑦ ᒐᕙᒪᒃᑯᖏᑦ, ᓯᕗᓕᐅᓚᐅᖅᑐᑦ ᓄᓇᑦᓯᐊᑉ ᒐᕙᒪᒃᑯᖏᑦ ᐋᕿᒃᓯᓯᒪᖕᒪᑕ ᐃᓚᖃᕐᓂᕐᒥᓂᒃ ᓄᓇᓕᖕᓂ ᐅᖃᖅᑎᒋᓪᓗᒋᑦ ᓇᓐᓂᐊᖅᑕᐅᕙᓪᓕᐊᔪᓂᒃ ᐊᒻᒪᓗ ᐃᓚᒋᔭᐅᓂᖏᓐᓂ ᐊᐅᓚᑦᑎᔨᐅᖃᑕᐅᓂᕐᒧᑦ ᐊᑐᖅᑕᐅᔪᓂ, ᐊᐅᓚᑦᑕᐅᑦᑎᐊᕐᓂᐊᕐᒪᑕ ᓇᓄᐃᑦ ᓇᓄᖃᕐᕖᓪᓗ ᐊᒥᓲᓂᖏᓪᓗ, ᐊᒻᒪᓗ ᐃᑲᔪᖅᑕᐅᕚᓪᓕᕈᑎᒋᕙᒃᑕᖏᓄᑦ ᓇᓐᓂᐊᕈᔾᔨᖃᑦᑕᕐᓂᕐᒥᒃ ᐊᒻᒪᓗ ᓂᐅᕕᖅᑕᐅᖃᑦᑕᕐᓂᖏᓐᓂ ᓇᓄᕋᐃᑦ. 2007-ᒥ, ᐱᖓᓱᑦ ᑖᒃᑯᐊ ᑕᒪᕐᒥᒃ ᓄᓇᓖᑦ, ᓇᓐᓂᐊᕈᔾᔨᓯᒪᓚᐅᖅᑐᑦ 35-ᖏᖅᑕᖅᓯᒪᓪᓗᑎᒃ. ᖃᓂᒋᔭᖏᓐᓂᒃ ᐊᑭᖃᓲᖑᖕᒪᑕ $25,000 ᓇᓐᓂᐊᕈᔾᔨᔪᖃᕌᖓ ᐊᑕᐅᓯᕐᒥᒃ, ᑲᑎᓪᓗᒋᑦ ᔭᒐᐃᓯᒪᔪᓐᓇᖅᑐᑦ $875,000.00-ᓂᒃ ᑮᓇᐅᔭᓕᐊᕆᓇᔭᓚᐅᖅᑕᖏᓐᓂ ᓄᓇᓖᑦ. 
ᐃᓄᐃᑦ ᐱᑦᑎᐊᖅᓱᑎᒃ ᒪᓕᑦᑎᐊᖅᓯᒪᕗᑦ ᐊᐅᓚᑦᑎᓂᕐᒧᑦ ᐱᖅᑯᓯᕆᔭᐅᔪᓂᒃ ᐊᒻᒪᓗ ᐱᔾᔪᑕᐅᓯᒪᓂᖏᓐᓂᒃ ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᕈᑎᓂᒃ. ᒐᕙᒪᒃᑯᖏᑦ, ᐃᒡᓗᐊᓂ, ᒪᓖᓐᓇᖃᑦᑕᖅᓯᒪᖏᑦᑐᑦ ᐱᓂᐊᕐᓂᕋᖅᓯᒪᔭᒥᓂᒃ ᓇᖕᒥᓂᖅ. 
ᐊᑐᓕᐅᔭᔪᖅ ᐊᑐᓕᕈᓐᓇᖅᑕᖏᓐᓂᒃ:
ᓄᓇᕗᑦ ᒐᕙᒪᒃᑯᖏᑦ ᐊᒃᑐᖅᑕᐅᓯᒪᔪᓪᓗ ᓄᓇᓖᑦ ᒥᑦᑎᒪᑕᓕᒃ, ᑲᖏᖅᑐᒑᐱᒃ ᐊᒻᒪᓗ ᕿᑭᖅᑕᕐᔪᐊᖅ ᒪᑐᐃᖅᓯᒃᑲᓐᓂᕐᓂᐊᖅᐳᑦ ᑕᓪᓗᕈᑎᐅᑉ ᐃᒪᖓᓂ ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᕈᑎᓂᒃ, ᒪᓕᒃᓗᒋᑦ ᐃᓗᓕᖏᓃᑦᑐᑦ 1.11-ᒥ ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᕈᑎᓂ, ᑕᐃᑰᓇ ᓈᒪᔪᓂᒃ ᑐᑭᓯᓂᐊᕐᕕᐅᑦᑎᐊᕐᓂᐊᕐᒪᑕ ᐊᒻᒪᓗ ᐅᖃᐅᓯᐅᑦᑎᐊᕐᓗᑎᒃ ᓇᓗᓇᐃᖅᑕᐅᓯᒪᔪᑦ ᐊᐅᓚᑕᐅᓂᖏᓐᓂ ᐃᓱᒪᓘᑕᐅᔪᑦ. ᑕᐃᑰᓇᓴᐃᓐᓇᖅ, ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦ ᐃᓚᖃᕐᓂᐊᖅᐳᑦ ᐊᑯᑭᑦᑐᕐᒥᐅᑦ ᒐᕙᒪᒃᑯᖏᓐᓂᒃ ᑐᑭᓕᐅᖅᑲᑎᒋᓂᐊᕐᓗᒋᑦ ᐅᖃᐅᓯᐅᓂᖏᑦ ᐊᐅᓚᑦᑎᓂᕐᒧᑦ ᐃᓱᒪᓘᑖᐅᔪᑦ, ᐊᒻᒪᓗ ᓇᓗᓇᐃᖅᑕᐅᓗᑎᒃ ᐊᑐᓕᖁᔭᐅᓂᐊᖅᑐᑦ ᑕᒪᐃᓐᓂ ᒐᕙᒪᖃᕐᕕᖏᓐᓂ ᓄᓇᖏᓐᓂ. ᐊᓯᔾᔨᖅᑕᐅᓯᒪᔭᕆᐊᖃᑲᓚᐅᖅᑐᑦ ᑲᑎᓪᓗᒋᑦ ᐊᖑᓇᓱᒃᑕᐅᔪᓐᓇᖅᑐᑦ ᒪᓕᒃᑕᐅᓗᑎᒃ ᐃᓗᓕᖏᓃᑦᑐᑦ 5.5.1-ᒥ ᕿᑭᖅᑖᓗᖕᒥ ᓴᓐᓂᕈᑎᐅᑉ ᐃᒪᖓᓄᑦ ᑐᑭᓯᐅᒪᖃᑦᑕᐅᑎᓂᕐᒧᑦ ᐊᖏᕈᑎᓂ. 
ᐅᓪᓗᖅ: ᐄᐳ 11, 2008

